
Tema: Kita Dapat Menjadikan Dunia Ini Tempat Yang Lebih Baik (Flp 2:4)

Tema Minggu Kateketikal tahun ini memberi kita soalan yang sangat mencabar sekali:
Sebagai umat Kristian apakah yang dapat kita lakukan untuk menjadikan dunia ini
tempat yang lebih baik? Kita dengar nasihat rasul Paulus; “Tiap-tiap seorang daripada
kamu janganlah menjaga kepentingan diri sahaja, jagalah juga kepentingan orang lain.”
(Flp 2:4). Paulus mendesak umat Kristian di Filipi supaya mengasihi satu sama lain.
Dalam ayat 4, dia memberi penekanan bahawa sebagai orang Kristian kita seharusnya
tidak mementingkan diri sendiri. Kita harus prihatin terhadap keperluan orang lain
dan bukan hanya mementingkan keperluan peribadi kita. Dalam erti kata lain, kita
bersedia berkongsi dengan sesama dan ambil peduli terhadap orang lain.

Dalam perspektif Katolik usaha menjadikan dunia menjadi tempat yang lebih baik
adalah berdasarkan pada ajaran Tuhan Yesus dalam Kitab Suci dan ajaran Gereja
yang memberi penekanan pentingnya cinta kasih, pelayanan dan tanggunjawab moral.
la mendorong setiap individu supaya melibatkan diri secara aktif dalam komuniti
serta memupuk semangat belas kasihan dan keadilan. Perintah “saling mengasihi”
(Yoh 13:34) merupakan intipati ajaran Katolik. Katekismus Gereja Katolik
menekankan bahawa mengasihi sesama tidak dapat dipisahkan daripada mengasihi
Allah (KGK.1878). Umat Katolik diajak untuk mempromosikan keadilan sosial, serta
bagaimana mengatasi punca utama kemiskinan, ketidaksamarataan dan keganasan.
Gereja mengajarkan bahawa keadilan sebenar melangkawi amal kasih, ia memerlukan
perubahan secara sisitematik, melibatkan proses politikal, menyokong amalan buruh
yang adil, dan berjuang untuk dasar-dasar yang melindungi alam sekitar.

Satu lagi aspek kritikal untuk menjadikan dunia tempat yang lebih baik adalah
penjagaan alam sekitar. Gereja mengakui kewajiban moral untuk menjaga ciptaan
Tuhan, seperti yang dinyatakan dalan ensiklik Paus Fransiskus “Laudato Si”.
Dokumen ini menggesa uasaha bersama untuk menangani kemerosotan alam sekitar
dan perubahan iklim, menyeru umat Katolik untuk melaksanakan amalan mampan
dan menyokong dasar-dasar yang melindungi bumi ini untuk generasi yang akan
datang. Dengan memupuk sikap bertanggungjawab terhadap alam sekitar.

Pendidikan memainkan peranan penting dalam membentuk individu yang komited
untuk memberi impak positif. Pendidikan harus bermula dari rumah, dan ibu bapa
memainkan peranan paling penting untuk mendidik anak-anak mereka di usia muda.
Menanamkan nilai-nilai belas kasihan, integriti dan melayani dalam kalangan kanak-
kanak dan belia dalam keluarga dan juga di kelas kateketikal. Institusi dan organisasi
Katolik memainkan peranan penting untuk mempersiapkan pemimpin-pemimpin
masa depan yang bersedia untuk menangani cabaran-cabaran kemasyarakata.
Pendekatan holistik terhadap pendidikan ini adalah penting untuk memupuk generasi
yang mengutamakan kebaikan bersama dan berusaha untuk mewujudkan dunia yang
lebih baik.

Dalam pertemuan umumnya di Vatican pada 30 Disember 2020, Paus Fransiskus
menekankan kepentingan untuk mengakui kemanusiaan kita bersama dan bertindak
dengan sikap bersyukur dan kebaikan sebagai dasar untuk menjadikan dunia tempat
yang lebih baik. Beliau menggalakkan setiap individu untuk melihat satu sama lain
sebagai saudara, mempromosikan semangat persaudaraan di kalangan semua orang.



Beliau juga menekankan sikap bersyukur sebagai amalan hidup Kristian yang tulen.
Beliau percaya bahawa dengan amalan “sikap bersyukur" dapat menyumbang untuk
memperbaiki dunia dengan ketara. Dengan ungkapkan terima kasih dan penghargaan,
setiap individu dapat memupuk persekitaran yang positif yang menggalakkan
kebaikan dan kemurahan hati.

Dalam ensikliknya "Fratelli Tutti,"” Paus Fransiskus menjelaskan visi persaudaraan
global, di mana semua orang dipanggil untuk bekerjasama demi kebaikan bersama.
Beliau menekankan bahawa membina dunia yang lebih baik memerlukan usaha
kolektif dan komitmen terhadap keadilan sosial, menggesa orang ramai untuk
bertindak dengan belas kasihan dan membela golongan yang terpinggir. Beliau
menekankan bahawa dalam rumah kita bersama semua hidup sebagai satu keluarga
dan mencadangkan tindakan konkrit untuk memulihkan dunia. Beliau bercakap
tentang awan gelap yang membayangi dunia hari ini. Jalan harapan yang akan
membawa kita keluar dari awan gelap ini adalah Cinta Kasih, Keadilan, dan Solidariti.
Ketiga-tiga nilai-nilai murni ini di temui di seluruh Ensiklik, yang memberi kita
sedikit gambaran mengenai ajaran sosial Gereja yang diterapkan dalam situasi-situasi
konkrit.

Dalam Tahun Jubili Harapan ini, Paus Fransiskus mengajak kita untuk menjadi
peziarah harapan, dan beliau menggalakkan semua orang untuk memilih cinta kasih
dalam dunia yang dilanda peperangan, ketidakadilan sosial, dan pelbagai bentuk
keganasan. “Kita memilih cinta kasih, dan cinta kasih membuat hati kita bersungguh-
sungguh dan penuh harapan.” Cinta kasih boleh diungkapkan melalui kebaikan hati,
katanya, “yang membuka hati untuk penerimaan dan membantu kita menjadi lebih
bersikap rendah hati.” Kerendahan hati, sambungnya, “membawa kita untuk berdialog,
membantu kita mengatasi salah faham, dan mewujudkan sikap bersyukur.

Tidak dapat dinafikan bahawa untuk menjadikan dunia ini tempat yang lebih baik
adalah sangat sukar untuk dicapai. Bagi sesetengah orang ia adalah mustahil untuk
dicapai. Yesus menyatakan kepada para murid-Nya; “Bagi manusia hal itu mustahil,
tetapi tidak bagi Allah; tidak ada satu pun yang mustahil bagi Allah.” (Markus 10:27).
Kata-kata Yesus ini memberi kita harapan untuk melakukan tugas yang mustahil jika
kita mempunyai iman dan menaruh kepercayaan kita kepada Allah. Yesus berkata;
“Sesungguhnya Aku berkata kepadamu, sekiranya kamu mempunyai iman sebesar biji
sawi, kamu dapat berkata kepada gunung ini, ‘Beralihah ke situ! maka gunung itu
akan beralih. Tidak ada satu pun yang mustahil bagi kamu.” (Matius 17:20). Tuhan
memberi kita jaminan bahawa dengan kuasa Allah segala sesuatu adalah mungkin.
Kita dapat menjadikan dunia ini tempat yang lebih baik dengan rahmat Allah. Kita
berdoa agar Roh Kudus memberi inspirasi kepada semua orang Kristian untuk
menjadi ajen keamanan, keadilan, dan belas kasihan, untuk mengubah dunia menjadi
reflexi Kerajaan Allah.

